
Drög að breytingu á reglugerð nr. 501/1997

um ökuskírteini og á reglugerð nr. 327/1999

um löggildingu ökukennara og starfsleyfi ökuskóla.
Breytingar varða reglur um ökugerði.

Um drög að breytingu á reglugerð nr. 501/1997.

Um 1. gr.

Samkvæmt 5. mgr. 57. gr. umferðarlaga nr. 50/1987 getur ráðherra sett reglur um æfingaakstur á sérstökum lokuðum æfingasvæðum og má þar ákveða að sá æfingaakstur fari fram án þess að löggiltur ökukennari sitji við hlið nemanda. Slík sérstök lokuð æfingasvæði hafa fengið vinnuheitið ökugerði sem skiptist í almennt æfingasvæði og sérstakt æfingasvæði. Almennt æfingasvæði er þannig afmarkað svæði með sléttu yfirborði. Sérstakt æfingasvæði er afmarkað svæði sem sérstaklega er útbúið til þess að líkja eftir akstursskilyrðum við mismunandi aðstæður þar sem veggrip minnkar. Slík skilyrði eru t.d. hálka, lausamöl, hjólför með bleytu, rásað malbik og akstur við mörk malbiks.

Almennt æfingasvæði er skilgreint en ekki gert skylt að nota það. Hins vegar er gert ráð fyrir að umsækjanda um ökuskírteini, sbr. 26. gr. reglugerðarinnar, verði gert skylt að stunda æfingaakstur á sérstöku æfingasvæði í ökugerði frá og með 1. janúar 2009. 

Frestun gildistöku er nauðsynleg vegna þess að tíma tekur að byggja ökugerði, þjálfa ökukennara til þess að kenna þar og koma upp nauðsynlegum búnaði. 

Kennsla og þjálfun nemanda á sérstöku æfingasvæði skal fyrst og fremst hafa það markmið að kenna nemanda að meta hættuleg akstursskilyrði þannig að hann þekki hættuna og reyni að forðast hana.

Þar sem ákveðið hefur verið að skylt verði stunda nám í ökugerði, er mikilvægt að vandað verði til undirbúnings og skipulags kennslu í ökugerði til þess að ná megi þessu markmiði. 

Varðandi lýsingu á ökugerði er í 1. gr. vísað í nýjan viðauka við reglugerðina, IX. viðauka.

Um 2. gr.

Gert er ráð fyrir að nota megi til kennslu á sérstöku æfingasvæði í ökugerði ökutæki sem fullnægir reglum um gerð og búnað ökutækja. Ekki þurfi að skrá ökutækið sérstaklega eða búnaður þess að fullnægja kröfum í III. viðauka reglugerðar nr. 501/1997 varðandi ökutæki sem notuð eru til ökukennslu.

Í 2. gr. er ákvæði um að Umferðarstofu sé heimilt að veita undanþágu frá reglum um gerð og búnað ökutækja þegar það er talið nauðsynlegt til þess að nýta megi ökutæki sem best við kennslu á sérstöku æfingasvæði. Þess skuli þó gætt að umferðaröryggi sé ekki skert með slíkri ráðstöfun. 

Um 3. gr.

Gert er ráð fyrir að við reglugerðina komi ný viðauki þar sem gerð og skipulagi ökugerðis verði lýst. Í drögunum er byggt á viðauka nr. VI. við dönsku reglugerðina um ökuskírteini. 

Í 1. gr. draga að viðaukanum er ökugerði skilgreint. Í 2. gr. er áskilið samþykki Umferðarstofu til þess að nota megi ökugerði. Í dönsku reglunum skal lögreglan veita slíkt samþykki en eins og skipulagi umferðarmála er hér háttað þykir heppilegt að hér veiti Umferðarstofa samþykki. 

Skilgreining á kröfum um hæfni ökukennara í ökugerði koma fram í meðfylgjandi drögum að breytingu á reglugerð nr. 327/1999 um löggildingu ökukennara og starfsleyfi ökuskóla.

Um drög að breytingu á reglugerð nr. 327/1999.

Um 1. gr.

Á því er byggt að mikilvægt sé að allir löggiltir ökukennarar, sem stunda ökukennslu, sæki sérstakt námskeið til þess að öðlast þekkingu, þjálfun og réttindi til að annast kennslu á sérstöku æfingasvæði í ökugerði. Úr þeirra hópi munu koma þeir sem kenna í ökugerði en jafnframt þurfa ökukennarar að kunna góð skil á  kennslu í ökugerði hvort sem þeir kenna þar sjálfir eða kenna að öðru leyti nemendum sínum sem fá tilsögn hjá öðrum kennara í ökugerði.

Frestun þess, hvenær ökukennarar þurfa að hafa sótt námskeið, er nauðsynleg með sömu röksemdum og lýst hér að framan í sambandi við breytingu á reglugerð nr. 501/1997 (um 1. gr. í drögunum).

Um breytingu á námskrám.

Í námskrá fyrir hvern ökuréttindaflokk (A, B, C, D o.s.frv.) verður lýst kröfum um tilhögun náms í sérstöku ökugerði. Breyting á námskrá vegna B-réttinda liggur fyrir. Þegar þau drög hafa skoðuð nánar, þykir tímabært að huga að breytingu á námskrám vegna annarra flokka. Er þess vænst að svo geti orðið eigi síðar en um miðjan september n.k. 

